
ÜST koronavirusdan sağalanların da 
vaksinasiyasını tövsiyə edir 

Həkim bildirib ki, orqanizm 
mürəkkəb laboratoriya olduğu kimi, 
xəstəliklərə yoluxmaq və ya ona qarşı 
davamlı olmaq da onun fərdi qabiliyyəti 
olaraq fərqlidir: “Hər bir orqanizmin 
immun sistemi fərqli olur. İmmun siste-
minin zəifləməsinə səbəb olan amillər 
sırasına qeyri-sağlam həyat tərzi, düz-
gün qidalanmamaq, stressə meyillilik, 
hipodinamiya, yəni, fiziki fəallığın az 
olması, yaş artdıqca orqanizmə müxtəlif 
xroniki xəstəliklərin toplanması və onla-
rın verdiyi ağırlaşmalar daxildir”.

Bədəndə mikrobların aradan 
qaldırılmasına nə qədər çox ehtiyac 
duyularsa, bir o qədər çox qoruyucu 
reaksiyalar baş verir. İmmun sistemi zəif 
olduqda isə orqanizm xəstəliklərə qarşı 
mübarizə apara bilmir. Mütəxəssislər 
deyirlər ki, xüsusilə soyuq mövsümdə 
vitamin və minerallarla zəngin qidalar 
qəbul edilməli, bədənin kənar təsirlərə 
qarşı müdafiəsi gücləndirilməlidir. 

“Bununla bağlı nələrə diqqət 
edilməlidir?” – sualına cavab verən 
Sahib Cəfərov bildirib: “Qidalanma 
zamanı orqanizmə lazım olan vitamin 
və minerallar üstünlük təşkil etməlidir. 
Yuxu rejiminə düzgün əməl olunmalıdır, 
çünki yuxuda immun hüceyrələrinin sayı 
artır. İnfeksiyaya qarşı müqavimətin 
gücləndirilməsinin digər bir yolu isə 
süni immunitetin yaradılmasıdır. Yəni, 
vaksinasiya kütləvi şəkildə aparıldıqda 
infeksiyaya qarşı da dözümlülük yara-
nacaq”.

Həkim immunoloqların fikirlərinə 
istinad edərək qeyd edib ki, yüksək 
immunitet sağlamlığın fundamentidir. 
Onun olmaması virusun yaranma 

hallarını qaçılmaz edir. Yaş artdıqca 
bədəndəki biokimyəvi funksiya pozuntu-
ları hüceyrələrdən orqanlaradək bir çox 
proseslərdə dəyişikliklərə səbəb olur və 
immun sisteminə də təsir göstərir. Ona 
görə də mütəxəssislər soyuq aylarda 
xüsusilə, yaşlı insanların infeksiyalar-
dan qorunmasına diqqət yetirməyi, 
mövsümi xəstəliklərə qarşı edilən 
peyvəndlərdən yararlanmağı tövsiyə 
edirlər.

Qeyd edək ki, hazırda 
Azərbaycanda koronavirusa qarşı 
mübarizə sahəsində mühüm işlər 
görülür. Yanvarın 18-dən etibarən 
mərhələlərlə insanların vaksinasiyası-
na start verilib və bu iş uğurla davam 
etdirilir. Azərbaycanda olduğu kimi, 
Türkiyədə və digər ölkələrdə də bu 
aksiyaya xüsusi diqqət yetirilir. Qeyd 
edək ki, hər iki qardaş ölkədə insan-
ların vaksinasiyası məqsədilə Çinin 
“SinoVac” şirkətinin “CoronaVac” 
peyvəndindən istifadə edilir. Gürcüs-
tanın baş infeksionisti, Tbilisi Yoluxucu 
Xəstəliklər Xəstəxanasının direktoru 
Tengiz Tsertsvadze ölkədə koronaviru-
sa qarşı peyvəndin gecikməsi ilə bağlı 
tənqidlərə münasibət bildirərkən deyib: 
“Gürcüstanda vaksinasiya ilə bağlı 
Azərbaycanda və Türkiyədə görülən 
işlərə həsəd aparırıqsa, o zaman 
Çin vaksinindən imtina etməməliyik. 
Ölkə rəhbərliyi Çin peyvəndini çox-
dan tətbiq edə bilərdi. Lakin hökumət 
ekspertlərin tövsiyə və rəylərini nəzərə 
alaraq bunu etmədi. Bu gün isə yenə 
də biz Çin peyvəndinin alınmasının 
mümkünlüyünü nəzərdən keçiririk. 
Bizə qonşu ölkələr pandemiyaya qarşı 

mübarizə çərçivəsində bütün mümkün 
tədbirləri görürlər. Biz isə gözləmə 
mövqeyindəyik. Yaxşı olar ki, biz də 
konkret qərar verək”.

Onu da qeyd edək ki, Gürcüs-
tanda koronavirusa qarşı vaksinasi-
ya ilə bağlı qalmaqal daha da artır. 
Hansı peyvəndin alınması ilə bağlı 
mütəxəssislər tərəfindən müxtəlif 
fikirlər irəli sürüldüyündən hələ qəti fikir 
söylənmir, qonşu ölkələr, o cümlədən 
Azərbaycanın peyvənd kampaniyası 
sahəsindəki fəaliyyəti nümunə göstərilir. 
Ölkəyə peyvəndin bu günə qədər çat-
dırılmamasına görə səhiyyə ekspertləri, 
siyasi partiyalar və ictimai fəallar Gür-
cüstan hökumətini tənqid edirlər. Buna 
görə də Gürcüstanın tanınmış immu-
noloq-allerqoloqu Bidzina Kulumbeqov 
ölkənin birinci kanalında çıxışı zamanı 
belə fikirlər səsləndirib: “Azərbaycanda 
və Türkiyədə tətbiq olunan Çinin "Si-
noVac" şirkətinin “CoronaVac” vaksini 
çox ümidverici görünür. Düşünürəm ki, 
Gürcüstan da bu vaksinin alınmasına 
başlamalıdır”. Onun sözlərinə görə, 
Gürcüstan da Çin vaksinini tədarük 
etməlidir. “Çində üç perspektivli 
peyvənd - "SinoVac", "Sinopharm" və 
"CanSino" şirkətləri tərəfindən hazırla-
nır. Çin bazarı əlçatanlıq baxımından 
ciddi bazardır, çünki orada böyük 
epidemiya yoxdur”, – deyə Kulumbeqov 
vurğulayıb.

Koronavirusinfo.az saytına istinadla 
deyə bilərik ki, indiyədək ölkəmizdə 420 
mindən artıq vətəndaşımız COVID – 19 
əleyhinə peyvəndlənmə prosesində 
iştirak edib. Həmçinin vaksinasiya 
prosesi respublikamızın bütün rayonla-

rında uğurla davam edir. Amma hələ də 
peyvəndin yararlılığına inamsız yana-
şanlar, dövlətin böyük məbləğ xərcləyib 
ölkəyə gətizdirdiyi bu vaksinlərə laqeyd 
qalanlar, peyvənddən sonra virusa qar-
şı qoruyucu antitellərin yaranacağına 
şübhə edənlər var. 

Bu barədə Mərkəzi Tədqiqat Epide-
miologiya İnstitutunun direktor müavini, 
Rusiya Elmlər Akademiyasının müxbir 
üzvü Aleksandr Qorelov fikir bildirib. 
Onun sözlərinə görə, peyvənddən 
sonra qeyri-kafi miqdarda antitellərin 
yaranmaması və bəzi hallarda onların 
tamamilə olmamasının səbəbi immuno-
loji reaksiyanın sürətindən asılıdır. İnsan 
bədəni virusla qarşılaşanda ömrü boyu 
onu yaddaşında saxlayır. Lakin insanlar 
fərqli immunoloji fəaliyyətə malikdirlər. 
Mütəxəssis bildirib ki, vaksinasiyadan 
3 gün əvvəl və 3 gün sonra spirtli içki 
qəbul etmək tövsiyə edilmir. Xroniki 
xəstəliklərin kəskinləşməsi zama-
nı və xəstəlikdən sonra bir müddət 
peyvənddən imtina edilməlidir. Koronavi-
rusa qarşı peyvənddən əvvəl antitel titrini 
yoxlamaq üçün məcburi tələb yoxdur. 
Bununla birlikdə, həkimlər yenə də “im-
munoglobulin G” testi götürməyi və bir 
insanın əvvəllər koronavirus olub-olma-
dığını öyrənməyi məsləhət görürlər.

Sahib Cəfərov bildirib ki, 
mütəxəssislərin fikrincə, koronavirusa 
qarşı vaksinin antitelləri olan insanlarda 
sitokin fırtınasına səbəb ola biləcəyi 
haqqında məlumatlar təsdiqlənməyib. 
Qeyd edək ki, sitokin fırtınası – immuni-
teti zəifləmiş bədənin öz hüceyrələrinə 
və toxumalarına hücum etməsi 
nəticəsində yaranan iltihablı reaksiya-
dır. Mütəxəssislər xəstəlikdən sonra 
orqanizmdə antitellərin yaranmasını 
əsas gətirərək, onlara bir doza vaksinin 
kifayət edəcəyini bildirirdilər. Sonrakı 
tədqiqatlar onu göstərdi ki, orqanizmin 
fərdi xüsusiyyətindən və virusa qarşı 
həssaslığından asılı olaraq, sağalan hər 
kəsdə kifayət qədər antitel yaranmır. 
Ona görə də xəstəlikdən sağalanlara 
vaksin vurulmasına münasibətlə bağlı 
fikirlər dəyişib. Tədqiqatlar, araşdırmalar 
və təcrübələrlə əldə edilən nəticələri 
əsas götürən Ümumdünya Səhiyyə 
Təşkilatı bir insanın əvvəllər  
COVID – 19 olub-olmamasından 
asılı olmayaraq, koronavirusa qarşı 
vaksinasiyasını tövsiyə edir. 

Zərifə BƏŞİRQIZI,  
“Xalq qəzeti”

“Qış mövsümündə insanların bir neçə dəfə infeksion xəstəliklərə 
yoluxmaları immunitetin zəifliyindən xəbər verir. Xüsusilə, pandemiya 
dövründə immun sistemi güclü olmayanlar daha çox xəstələnirlər. 
Orqanizm stress, qeyri-müəyyən həyat tərzi, digər xəstəliklərdən 
zəiflədikdə virusa yoluxmaq halı daha çox müşahidə edilir. Bu 
günlərdə poliklinikalara qrip, soyuqdəymə və digər yoluxucu, mövsü-
mi xəstəliklərə görə müraciət edənlərin sayı artıb”. Bu fikirləri “Leyla 
klinikası”nın şöbə müdiri Sahib Cəfərov deyib.

Bayaqdan rayon icra 
hakimiyyətinin başçısı Məhərrəm 
Quliyevlə bu mövzuda söhbət 
edirəm. Hiss olunur ki, son vaxtlar, 
xüsusilə keçən ilin yay aylarından 
başlayaraq, eləcə də müharibənin 
getdiyi o 44 gün ərzində ermənilərin 
azğınlaşmış hərəkətlərini yada 
salarkən əsəbiləşsə də, goran-
boyluların mərdi-mərdanə duruş 
gətirdiklərindən söhbət salır və 
həmin anda çöhrəsi işıqlanır:

– Düşmən hər gün atəş açırdı, 
hər gün təxribat törədirdi, bəzən, 
necə deyərlər, “göydən yerə od 
ələyirdi”, amma istəyinə nail ola 
bilmədi. Bilirsiniz niyə? Çünki onları 
öldürən, niyyətlərini gözlərində qo-
yan bu xalqın qorxmazlığı, bir də ki, 
inamı idi. Prezidentinə, ordusuna, 
xalqına inamı idi. Haqq-ədalətin 
də nə vaxtsa zəfər çalacağı-
na olan ümidi bu inamı o qədər 
gücləndirmişdi ki, heç bir qüvvə bizi 
saxlaya bilməzdi. Cənab Preziden-

timizin sözləri yadıma düşür: “Bizim 
müharibəmiz azadlıq müharibəsi idi, 
ədalətli müharibə idi. Ermənistan 
işğalçılıq müharibəsi aparırdı. Haqq-
ədalət bizim tərəfimizdədir. Ona 
görə bizim hərbçilərimiz şəhidlik 
zirvəsinə ucalaraq, Vətən qarşısında 
öz vətəndaşlıq borclarını şərəflə 
yerinə yetirmişlər”.

İcra hakimiyyətinin başçı-
sı deməsə də, yerli sakinlərdən 
eşitmişdim ki, Məhərrəm müəllim o 
günlərdə heç evinə də getmirdi, elə 
kabinetində gecələyirdi:

– Bu ağır günlərdə bir nəfər 
də olsun goranboylu öz ev-eşiyini 
tərk etmədi, – deyə M. Quliyev 

sualımı sanki eşitməzliyə vur-
du. – Gərək adamların bu bö-
yüklüyünü, cəsarətini, kişiliyini 
qiymətləndirəsən, laqeyd qalma-
yasan. Mən goranboylularda bunu 
gördüm.

... Bu faktdır ki, Vətən 
müharibəsində ərazisi döyüşlərdən 
ziyan çəkən rayonlardan biri də 
Goranboy olub. Ermənistanın 
hərbi-siyasi rəhbərliyinin göstərişi ilə 
düşmənin silahlı qüvvələri əhalinin 
sıx yaşadığı məntəqələri – rayon 
və kənd mərkəzlərini, mülki infrast-
ruktur obyektlərini, yaşayış evlərini, 
xəstəxanaları, tibb məntəqələrini, 
məktəb binalarını, uşaq bağçala-
rını, dövlət qurumlarının inzibati 

binalarını, təsərrüfat təyinatlı 
əraziləri ağır artilleriya qurğuların-
dan intensiv atəşə tutsa da, istəyinə 
nail ola bilməyib.

…Deyirlər torpaq şəhidi ilə 
müqəddəsləşir. Cəsur döyüşçü-
sünün qanı bu torpağa qarışan, 
o, Vətən olur… Bəs Goranboyda 
şəhidlərə və qazilərə göstərilən 
diqqət, qayğı yetərincədirmi? 
Axı bu gün o torpaqda insanlar 
rahat şəkildə əkir, biçir, məhsul 
yetişdirirsə, ailəsi, uşaqları qorxu-
hürküsüz yaşayırsa, buna görə həm 
də onlara borcludurlar.

Bəri başdan qeyd edək ki, 
məsələ tamamilə rayon icra 
hakimiyyətinin nəzarətindədir. 
Məhərrəm müəllim deyir ki, on-
suz da cənab Prezidentimiz İlham 
Əliyev, Mehriban xanım Əliyeva 
bu kateqoriyadan olan insanlara, 
onların ailələrinə elə diqqət və qayğı 
göstərirlər ki, bəlkə də dünyanın 
heç bir ölkəsində bu yoxdur. Biz 
sadəcə icraçılarıq, o qərarların, 
sərəncamların, göstərişlərin yerinə 
yetirilməsinə nəzarət edən və buna 
görə məsuliyyət daşıyan insanlarıq. 
Amma heç birimiz unutmamalıyıq ki, 
şəhidimizə, qazimizə, əsgərimizə, 
onların ailəsinə diqqət və qayğı la-
zımdır və bu hər an, hər yerdə hiss 
olunmalıdır.

Rayonda şəhidlərin dəfni bütün 
qayda-qanunlara uyğun təşkil edil-
miş, onların məzarları və məzarüstü 
abidələri ailə üzvlərinin istəyi və ra-
zılığı ilə yüksək səviyyədə qurulmuş-
dur. Rayon icra hakimiyyəti, digər 
təşkilatlar şəhidlərin ad günlərinə 
də biganə qalmamış və bu ənənə 
indi də davam edir. Şəhid ailələri 
və qazilər tez-tez ziyarət olunur, 
onların sosial problemləri öyrənilir 
və operativ həlli istiqamətində əməli 
işlər görülür. 

Erməni silahlı birləşmələrinin 
artilleriya atəşi nəticəsində rayo-
nun yaşayış məntəqələrində zərər 
çəkmiş fərdi yaşayış evləri müvafiq 
komissiya tərəfindən müəyyən 
edilmiş, dəymiş ziyanla bağlı 
aktlar tərtib olunmuşdur. Bu aktlara 
əsasən 371 yaşayış evinə ziyan 
dəydiyi müəyyən edilmiş, bunlardan 

5-də yeni ev tikilir, digərlərinə isə 
müxtəlif məbləğlərdə maddi yar-
dımlar göstərilmişdir. Bütün bunlar 
dövlətin şəhid ailələrinə, müharibə 
iştirakçılarına və əlillərinə göstərdiyi 
diqqət və qayğının təzahürüdür.

Birinci Qarabağ savaşında 
olduğu kimi, Vətən müharibəsində 
də qəhrəman goranboylular istər ön 
cəbhədə, istərsə də arxa cəbhədə 
öz fədakarlıqlarını göstərmiş, böyük 
həmrəylik nümayiş etdirmişlər. 

Cəbhəboyu ərazilərdə yaşa-
yan əhalinin təhlükəsizliyinin təmin 
olunması məqsədilə rayonda əsaslı 
mülki müdafiə tədbirləri həyata 

keçirilmişdir. Bütövlükdə 25-dən çox 
binanın zirzəmisi təmir edilmiş, la-
zımi avadanlıqlarla təchiz olunmuş, 
6356 sığınacaq qazılaraq müəyyən 
qabaqlayıcı təhlükəsizlik tədbirləri 
görülmüşdür.

İkinci Qarabağ müharibəsi 
zamanı Goranboy rayonunun 51-i 
hərbçi, 3-ü mülki şəxs olmaqla 54 
şəhidi, 215 nəfər qazisi olmuşdur. 
Şəhidlərin hər birinin dəfnində rayon 

icra hakimiyyəti aparatının kollek-
tivi, müəssisə, təşkilat rəhbərləri, 
ictimaiyyət nümayəndələri iştirak 
etmişlər. Şəhid dəfnlərinin təşkili ilə 
əlaqədar operativ qruplar yaradıl-
mış, şəhid ailələrinin hər birinə mad-
di yardımlar göstərilmiş, problem 
və ehtiyacları həll olunmuşdur. Bu 
diqqət və qayğı bu gün də var və 
rayon icra hakimiyyətində bildirdilər 
ki, bununla bağlı kompleks tədbirlər 
planı hazırlanıb və işin gedişi ciddi 
nəzarət altındadır. 

Yeni il münasibəti ilə rayon icra 
hakimiyyəti tərəfindən hər bir şəhid 
ailəsinə 200 manat vəsait köçü-
rülmüşdür. Vətən müharibəsinin 
qaziləri ilə görüşlər davam edir. 
RİH-nin təşəbbüsü ilə gənclərə hərbi 
vətənpərvərlik, azərbaycançılıq 
və dövlətçilik prinsiplərini aşıla-
maq və təbliğ etmək məqsədilə 
“Şəhidlərimizi və qazilərimizi tanıyaq 
və tanıdaq” layihəsi əsasında rayon 
təhsil şöbəsi ilə birgə işlər davam 
etdirilir. 

Şəhid ailələrinin və qazilərimizin 
sosial qayğılarının öyrənilməsi, 
onların problemlərinin həlli 

istiqamətində məsələlər xüsusi 
diqqət mərkəzində saxlanılmış, 
icra hakimiyyətinin rəhbərliyi və 
rayon fəalları tərəfindən 54 şəhid 
ailəsinin və 215 qazisinin hər biri 
ziyarət olunmuş, daxili imkanlar 
hesabına müvafiq maddi-sosial 
yardımlar göstərilmişdir. Həmçinin 
şəhidlərimizin hamısının məzarları, 
onların ailə üzvləri ilə birgə ziyarət 
edilmişdir. Eyni zamanda, Birinci 
Qarabağ müharibəsində şəhid olan-
ların ailələri və veteranlar da unudul-
mamışdır. Milli Qəhrəmanların anım 
günlərində ailələri ziyarət edilmiş, 
onların ehtiyac və problemlərinin 
həlli istiqamətində işlər görülmüşdür. 
Qeyd olunan imtiyazlı təbəqənin 390 
nəfəri mənzil növbəsinə alınmış, 
onlardan 14 nəfəri evlə təmin olun-
muşdur. 

Goranboy Şəhidlər xatirə 
kompleksində bərpa və 
yenidənqurma işlərinin aparılması 
da rayonda razılıqla qarşılanır. Yeri 

gəlmişkən qeyd edək ki, hazırda 
rayon mərkəzindən başqa bir neçə 
kənd və qəsəbələrdə də xatirə 
kompleksləri inşa olunur, bulaqlar 
çəkilir, məktəblərdə guşələr yaradı-
lır, digər işlər görülür.

Müharibə zamanı erməni 
hərbi birləşmələrinin mülki əhaliyə 
vurduğu ziyanın hesablanması və 
ödənilməsi üçün Nazirlər Kabineti 
tərəfindən yaradılan komissiya 
Goranboy rayonunda 366 ailə 
qeydiyyata almışdır ki, onlardan 

da 5 ailənin evi tamamilə dağılmış-
dır. Qeyd olunan ailələrin yaşayış 
evlərinin bərpası üçün ölkə Pre-
zidentinin sərəncamı ilə 421 min 
500 manat məbləğində pul vəsaiti 
ayırmışdır. Bu sahədə işlər davam 
etməkdədir.

Goranboy və onun qəhrəman 
oğulları ön cəbhədə olduğu kimi 
arxa cəbhədə də fədakarlıq göstərir 
və bu gün də iqtisadiyyatın, abad-
lıq-quruculuq işlərinin önündə 
gedir, rayonun simasını daha da 
gözəlləşdirməyə çalışırlar. Dövlət 
başçısının düz bir il əvvəl, 2020-ci 
ilin martında rayona növbəti səfəri 

goranboylular üçün əlamətdar bir 
hadisə olmuş və onları daha da 
ruhlandırmışdır. 

Ölkə Prezidentinin iştirakı 
və xeyir-duası ilə 142 çarpayılıq 
dördmərtəbəli, müasir tibbi avadan-
lıqlarla təhciz olunmuş yeni Mərkəzi 
Xəstəxana binasının və ümumi 
uzunluğu 40 kilometr olan Goran-
Qızılhacılı-Goranboy-Rəhimli-
Veyisli-Qazanbulaq-Borsunlu avto-
mobil yolununun istifadəyə verilməsi 
rayonun tarixində mühim hadisə 
kimi yadda qalmışdır.

Qaramusalı və Xınalı 
kəndlərində subartezian quyula-
rının qazılması və Abbasqulular, 
Gürzallar kəndlərində modul tipli 
məktəblərin qurulması, 38 kilometr-

lik Əlirzalı-Təklə-Aşağı Ballıqaya-
Səfikürd-Rəhimli avtomobil yolunun 
tikintisi Ilə bağlı sərəncamları dövlət 
başçısının Goranboya olan diqqət 
və qayğısının növbəti təzahürü kimi 
qarşılanıb.

Bütövlükdə, 2020-ci il uğurla 
yola salınıb. Məlum pandemiyanın 
yaratdığı çətinliklərə baxmayaraq, 
bir sıra nailiyyətlər əldə edilmişdir. 
Aqrar sahə bir qədər də inkişaf 
etmişdir. Bu işdə ölkə Prezidentinin 
təşəbbüsü ilə yaradılmış “Region 
Aqropark”ın xüsusi payı var. Belə ki, 
4,7 min hektar sahədə yaradılmış 
parkın 2 min hektar sahəsində “pi-
vot” və meyvə bağları üçün “damcı-
lama” suvarma sistemləri quraşdı-
rılmış, 11 kilometrlik avtomobil yolu, 
“Şəmkir Maşın” kanalından 12,1 
kilometrlik su kəməri çəkilmiş, 400 
min kubmetrlik 2 ədəd su anbarı, 
18 min tonluq taxıl anbarı, toxum- 
paketləmə zavodu, inzibati və 
yardımçı binalar inşa olunmuş, 64 

ədəd texnika alınmış, 1,4 min hektar 
sahədə taxıl, 93 hektar sahədə yon-
ca əkilmiş və 150 nəfər işlə təmin 
edilmişdir. Gələcəkdə aqroparkın 
ərazisinin genişləndirilərək 5 min 
200 hektara çatdırılması nəzərdə 
tutulur.

...Goranboy bu gün rahat 
nəfəs alır. Hara baxırsan insanla-
rın çöhrəsindən bir sevinc oxunur. 
Bu, Qələbə sevincidir və onu bizə 
qəhrəman oğullarımız, Ali Baş Ko-
mandanımız bəxş edib. Fərəh hissi 
ilə, qürurla yoğrulan torpaq isə daha 
bərəkətli olur. Bərəkətin həmişə bol 
olsun, Goranboy!

Hamlet QASIMOV,  
“Xalq qəzeti”nin bölgə müxbiri

Goranboy сəbhədən-cəbhəyə

“Bu gecə erməni silahlı qüvvələri iri çaplı pulemyotlardan 
və müxtəlif növ silahlardan atəş açaraq Goranboy rayonu-
nun təsərrüfatlarına və yaşayış məntəqələrinə külli miqdarda 
ziyan vurmuşlar. Mülki əhali arasında yaralananlar var...”

Oxucu təəccüblənib narahat olmasın. Müdafiə Nazirliyi-
nin 30 ilə yaxın bir müddətdə tez-tez yaydığı belə xəbərlər 
artıq 4 aydır arxada qalıb, tarixin “düşmənə nifrət arxivi”nə 
düşüb. İndi bu yerlərdə tam sakitlikdir. Adamlar əkin-biçinlə, 
təsərrüfat işləri ilə məşğuldurlar, gündəlik məişət qayğıları 
ilə yaşayırlar. Nə erməni hərbi birləşmələri var, nə atəş açılır, 
nə də evlər dağıdılır. Onları bu yerlərdən cənab Ali Baş Ko-
mandanımızın dediyi kimi, “iti qovan kimi qovmuşuq”...

Qazaxda bir məktəb  
yenidən distant təhsilə keçdi

Rayon icra hakimiyyətində keçirilən müşavirədə RİH başçısı Rəcəb Babaşov 
bildirdi ki, ölkə Prezidenti İlham Əliyevin rəhbərliyi altında pandemiya ilə mübarizə 
sahəsində həyata keçirilən işlərə hər birimiz dəstək olmalı, verilən tapşırıq və 

tövsiyələrdən nəticə çıxarmalı, insanlarımızın sağlamlıqlarının qorunması üçün bütün 
zəruri tədbirləri görməliyik. 

Rayon rəhbəri hazırda 6 məktəbdə müəllim 
və şagirdlər arasında COVID-19 virusuna yolux-
ma halının olduğunu, hətta İsmayıl Şıxlı adına 
Kosalar kənd tam orta məktəbində yoluxma 
sayının çox olması səbəbindən rayon epidemi-
ologiya mərkəzinin qərarına əsasən məktəbin 
yenidən distant təhsilə keçirildiyini bir həyəcan 
siqnalı kimi qəbul etdiyini bildirdi. Qeyd olundu 
ki, istər müəllimlərin, istərsə də valideynlərin 
üzərinə çox böyük məsuliyyət düşür və bunu 
heç kim unutmamalıdır.

Sonra rayon mərkəzi xəstəxanası publik 
hüquqi şəxsin direktoru Sevda Məmmədovanın, 
baş həkim Allahverdi Quliyevin, müalicə diaqnos-
tika mərkəzi publik hüquqi şəxsin direktoru Ka-
mandar İbrahimovun, gigiyena və epidemiologiya 
mərkəzinin direktor əvəzi Sədət Nazarovanın, 
təhsil şöbəsinin müdiri Nizaməddin Babanlının  
hesabatları dinlənildi, onlara ciddi tapşırıqlar 
verildi.

Hamlet QASIMOV,  
“Xalq qəzeti”nin bölgə müxbiri

Azərbaycanda sutka 
ərzində koronavirusa 
733 nəfər yoluxub  

Azərbaycan Respublikasında sutka 
ərzində koronavirus infeksiyasına 
733 nəfər yoluxub, 265 nəfər müalicə 
olunaraq sağalıb.   

Nazirlər Kabineti yanında Operativ 
Qərargahdan verilən məlumata görə,  CO-
VID-19 üçün götürülən analiz nümunələri 
müsbət çıxmış 8 nəfər vəfat edib. 

Hazırkı dövrədək ölkəmizdə 239 min 692 
nəfərin koronavirus infeksiyasına yoluxması fak-

tı müəyyən edilib. Onlardan 230 min 726 nəfər 
müalicə olunaraq sağalıb, 3276 nəfər vəfat 
edib. Aktiv xəstə sayı 5690 nəfərdir. 

Ötən müddət ərzində 2 milyon 701 min 181 
test aparılıb. Dünənki test sayı isə 10470-dir. 

“Xalq qəzeti”


